
Fiskirættindi útvegað við tí fyri eyga at selja tey aftur við ágóða. Heimild

fyri skatting

Samandráttur:

Skatta- og avgjaldskærunevndin avgjørdi at staðfesta avgerðina hjá Toll- og Skattstovu

Føroya frá 21. mai 2004 um at hækka skattskyldugu inntøkuna hjá Sp/f A við kr.

4.500.000 stavandi frá vinningi við sølu av fiskirættindum. Nevndin metti, at skjølini,

sum vóru løgd fram í málinum, gjørdu sannlíkt, at rættindini vóru útvegað við tí fyri

eyga at selja tey aftur við ágóða, og at heimild tí var fyri skatting eftir § 27 í

skattalógini.

Avgerð:

Málsgongd.

Upplýst er m.a. í málinum, at m/s D varð seldur á tvingsilssølu í 1996. Sp/f B hevði hægsta

boð, men aktiónsskeytið varð skrivað út beinleiðis til Sp/f C sum eigara, tí Sp/f B hevði gjørt

avtalu við Sp/f C um at yvirtaka tvingsilssøluboðið.

Í august 1997 seldi Sp/f C m/s D uttanlands.

Tann 16. oktober 1997 fekk felagið tilsøgn frá Fiskivinnudeildini hjá Føroya landsstýri um, at

fiskirættindini vóru flutt til Sp/f A

Tann 23. oktober 1999 seldi Sp/f A fiskirættindini til P/F E.

Tann 21. mai 2003 avgjørdi Toll- og Skattstova Føroya at hækka skattskyldugu inntøkuna hjá

Sp/f A fyri inntøkuárið 1999/2000 við kr. 4.500.000, sum var vinningur av sølu av fyrrnevndu

fiskirættindum.

Avgerðin varð upprunaliga kærd til Kommunala skattakærunevnd, men tá málið ikki varð

avgreitt innan 3 mánaðir, varð málið kært víðari til Skatta- og avgjaldskærunevndina.

Avgerðin hjá Toll- og Skattstovu Føroya.

Toll- og Skattstova Føroya grundar avgerðina við, at vinningurin við sølu av fiskirættindunum

er skattskyldugur vísandi til § 27 í skattalógini. Toll- og Skattstova Føroya vísir á, at felagið

ikki hevur rikið fiskivinnu, hvørki áðrenn 1996, tá m/s D varð keyptur á tvingsilssølu og

heldur ikki síðani.

Kæran og grundgevingarnar fyri henni.

Kærarin vísir á, at Sp/f A royndi at útvega fiskiskip, men tað eydnaðist ikki. Sølan av

fiskirættindunum í oktober 1999 kom í av tilvild, og ikki tí felagið á nakran hátt hevði lýst

fiskirættindini til sølu. Fyrispurningur varð settur gjøgnum grannskoðara, um felagið hevði

áhuga at selja fiskirættindini til P/F E, og sølan fór einans fram, tí Sp/f A metti, at tilboðið út

frá einum handilsligum sjónarmiði var somikið áhugavert, at tað tænti áhugamálunum hjá

felagnum líka væl sum at útvega egið fiskifar og gagnnýta fiskirættindini.

Kærarin vísir á, at tá sølan fór fram, var ongin áseting í skattalógini um, at søluvinningurin

skuldi teljast við í skattskyldugu inntøkuna hjá seljaranum. Treytin fyri at krevja vinningin

skattaðan sambært § 27 er, at skattavaldið prógvar antin, at søla av fiskirættindum fall undir

vinnu skattgjaldarans, ella at skattgjaldarin hevði keypt fiskirættindini fyri at selja tey aftur

við vinningi.

Kærarin metir tað uttan víðari kunna staðfestast, at felagið ikki rak vinnu við at selja

fiskirættindi. Eftir er tí bert, um Sp/f A keypti fiskirættindini við tí fyri eyga at selja tey aftur

við ágóða, og ikki minst um skattavaldið hevur prógvað, at Sp/f A hevði hesa ætlan, tá felagið

fekk ognarrættin til fiskirættindini í august 1997.

Kærarin vísir á, at tá Sp/f A fekk ognarrættin til innflutningsloyvið og tilhoyrandi

fiskirættindi, nevniliga, at eigarin av Sp/f A og Sp/f C søkti um og fekk landsstýrisins loyvi til

at flyta fiskirættindini yvir í Sp/f A, var tað við teirri grundgeving, at tað var óheppi at blanda

fiskivinnuvirksemi saman við virksemi annars í felagnum.

Kærarin vísir á, at seriøsar royndir vóru gjørdar at fara undir fiskiskap, m.a. vóru royndir

gjørdar at fáa í lag samstarv við onnur reiðaríir, og kanningar vóru gjørdar um møguleikar fyri

at keypa skip uttanlands. Eisini vísir umsóknin og játtanin frá fiskiveiðimyndugleikunum um

at leingja tilsøgnina um innflutningsloyvi til fiskifar ístaðin fyri m/s D, at talan var um

seriøsar royndir at fara undir fiskiskap.

Í brævi frá 9. februar 2004 ger kærarin viðmerkingar til ummælið frá Stýrinum.

Kærarin vísir á, at kravið eftir § 27 í skattalógini er, at Sp/f A ikki seinni enn í somu løtu, tá

fiskirættindini vóru keypt, hevði ætlan um at selja tey aftur við ágóða. Um Toll- og Skattstova

Føroya ikki kann prógva hetta, skal ágóðin ikki inntøkuførast.

Víðari sigur hann, at brøvini, sum Toll- og Skattstova Føroya metir prógva, at felagið

ongantíð hevur havt nakra miðvísa ætlan um at reka fiskivinnu, eru bert nøkur fá brøv, sum

eru tikin burturúr einum drúgvum brævaskifti millum fiskivinnufyrisitingina og felagið. Tey

vísa tí ikki rætta innihaldið av samskiftinum, sum ikki í fyrstu syftu snúi seg um sølu av

fiskirættindum, men um at varðveita keypt fiskirættindi, til tað eydnaðist at útvega annað

fiskifar.

Til sannan av hesum verður víst á brøv frá 4. mai og 7. august 1998 til Fiskimálastýrið, har

sagt verður, at felagið hevur ítøkiligar samráðingar við eitt útlendskt felag um keyp av

fiskifari. At felagið hevði ætlan um at reka fiskivinnu, hevur tað t.d. beinleiðis greitt

fiskivinnuumsitingini frá í brævi frá 3. oktober 1997, har søkt verður um at flyta rættindini frá

Sp/f C til Sp/f A, tí tað verður mett óheppi at blanda fiskivinnuvirksemi saman við

virkseminum annars hjá Sp/f C.

Kærarin vísir á, at brævið frá Sp/f A til Fiskimálastýrið frá 18. november 1998 kanska best

prógvar, at felagið ikki kann hava havt ætlan um at selja fiskirættindini í keypsløtuni, tí í

hesum brævinum verður júst víst á, at møguleikin fyri at selja fiskirættindi, uttan at veiðiloyvi

er útskrivað til eitt ávíst skip, ikki kom inn í lógina fyrr enn við lógarbroyting frá 18. august

1998.

At enda leggur kærarin fram tvey brøv, sum hann metir sanna, at felagið hevði eina miðvísa

ætlan um at fara undir fiskivinnu.

Í viðmerking frá 3. mars 2004 verður víst á, at skrivið frá Toll- og Skattstovu Føroya frá 26.

februar 2004 ikki broytir hansara meting av málinum. Toll- og Skattstova Føroya hevur ikki

prógvað, at Sp/f A í august 1997, tá fiskirættindini vóru útvegað, hevði ætlan um at selja tey

aftur við vinningi. Slík søla var snøgt sagt ikki møgulig sambært lógina um vinnuligan

fiskiskap um hetta mundið, tí tað var ikki fyrr enn við lógarbroyting frá 18. august 1998, at

hesin møguleiki kom í lógina. Brævaskiftið er farið fram eftir august 1997, og sigur tað tí onki

um tær ætlanir, sum P/F A hevði, tá fiskirættindini vóru útvegað.

Toll- og Skattstova Føroya, Stýrið.

Stýrið vísir á, at felagið ikki á nakran hátt hevur sannað pástandin um, at felagið veruliga

hevur ætlað sær undir fiskiskap. Tað hevur ikki víst á, hvørjar orsøkirnar eru til, at felagið ikki

hevur útvegað sær skip. Bert eru nevndar nakrar úrslitaleysar royndir.

Sum økisskrivstovan hevur víst á, hevur felagið ikki havt nakað við fiskivinnu at gera. Felagið

hevur lænt pengar út og hevur fyrr útvegað sær bygningar úr trotabúgvum. Tað hevur eisini

seinni keypt onnur skip úr trotabúgvum. Hesi eru seld ella eru chartrað út í oljuvinnuni.

Sum víst á av økisskrivstovuni, hekk fiskiloyvið, ið talan er um í hesum máli, uppi í einum

skipi, sum eitt annað felag hjá høvuðspartaeigaranum hjá P/F A keypti á tvingsilssølu. Hetta

skipið varð seinni selt av landinum.

Alt bendir tí á, at felagið ikki hevur havt nakra miðvísa ætlan um at reka fiskivinnu, men at

felagið mestsum av tilvild fekk møguleikan at útvega sær eitt fiskiloyvi.

Harafturat kann leggjast afturat, at longu tann 27. oktober 1997, hetta er stutt aftaná

útveganina av fiskirættindunum, hevur advokatur felagsins sent Fiskimálaráðnum skriv, har

søkt verður um loyvi at selja fiskirættindini, hóast felagið onki skip hevur. Hetta fær felagið

noktandi svar uppá. Seinni verður lóg um vinnuligan fiskiskap tó broytt, soleiðis at loyvt

verður at selja fiskirættindini einsamøll. Hetta vísir advokatur felagsins á í skrivi til

Fiskimálaráðið tann 13. november 1998, og biður samstundis vegna felagið um loyvi at selja

fiskirættindini.

Samanumtikið bendir alt á, at veruliga ætlanin við útveganini av fiskirættindunum hevur verið

at selt fiskirættindini aftur við vinningi. Talan kann tí ikki vera um annað enn spekulatión

sambært § 27 í skattalógini.

Í skrivi frá 26. februar 2004 ger Stýrið viðmerkingar til skriv kærarans frá 9. februar 2004.

Stýrið metir, at skjølini, sum kærarin leggur fram, vísa ikki aðra mynd, enn at tað júst er søla

av fiskirættindunum, sum tykist verða høvuðsáhugamálið hjá Sp/f A.

Stýrið metir, at í brævinum frá 3. oktober 1997 verður bert sagt, at tað er Sp/f C, sum ikki vil

blanda fiskivinnuvirksemi saman við virksemi annars í felagnum, onki verður sagt um, at Sp/f

A ætlar at reka fiskivinnuvirksemi.

Longu tann 17. oktober 1997, sum er dagurin eftir, at fiskivinnufyrisitingin gevur loyvi til, at

tilsøgnin um varðveitslu av fiskirættindunum verður flutt frá Sp/f C til Sp/f A, søkir Sp/f A

um at sleppa at selja fiskirættindi, hóast felagið einki skip eigur. Hetta má vera prógv fyri, at

ætlanin hjá felagnum hevur verið at selja fiskiloyvið og ikki at reka fiskivinnuvirksemi.

Tann 18. februar 1998 fær Sp/f A svar frá Fiskimálaráðnum, har sagt verður, at tað er ein treyt

fyri at njóta fiskirættindi - at fáa lut í m.a. fiskidøgum - at eigarin hevur eitt skip við

veiðiloyvi.

Síðani verður skrivað til Fiskimálaráðið tann 4. mai 1998, har tað verður greitt frá, at Sp/f A í

hesum tíðarskeiði hevur arbeitt fyri at fáa annað skip inn fyri m/s D og hevur í hesum

sambandi havt ítøkiligar samráðingar við eitt útlendskt felag. Ætlaða keypið er tó dottið niður

fyri. Tí verður søkt um, at innflutningsloyvið verður longt.

Eftir hesum sær tað út til, at tað er ikki fyrr enn svarið frá Fiskimálaráðnum kemur tann 18.

februar 1998, at Sp/f A fer at leita eftir einum skipi at flyta inn.

Hóast Sp/f A hevur samráðingar um møguligt skipakeyp eftir at hava fingið at vita frá

Fiskimálaráðnum, at tað ikki er møguligt at selja fiskiloyvið uttan samstundis at eiga skip, so

er tað ætlanin, tá fiskiloyvið varð útvegað, sum er avgerandi fyri, um talan kann verða um

spekulatiónsskatting eftir § 27 í skattalógini.

Samráðingar um møguligt skipakeyp kunnu heldur ikki prógva, at tað hevur verið ætlanin hjá

Sp/f A at reka fiskivinnuvirksemi. Tað er eisini ein møguleiki, at felagið hevur havt ætlanir

um at selja veiðiloyvið saman við einum skipi, tá tað ikki kundi selja veiðiloyvið uttan

samstundis at eiga eitt skip.

Tann 13. november 1998 verður aftur skrivað til Fiskimálaráðið. Lógin um vinnuligan

fiskiskap er nú broytt og av skrivinum framgongur, at Sp/f A nú aftur umhugsar at selja

fiskiloyvið.

So skjótt sum lógin um vinnuligan fiskiskap verður broytt, vísir felagið yvir fyri

Fiskimálaráðnum, at teir umhugsa at selja fiskiloyvið.

Eftirfylgjandi hevur tað eisini víst seg, at Sp/f A ongantíð nýtti loyvini í fiskivinnuvirksemi,

men at fiskiloyvið varð selt.

Toll- og Skattstova Føroya metir, at tað kann ikki verða nakar ivi um, at Sp/f A hevði ætlanir

um at selja fiskiloyvini, og vil tí halda fast við niðurstøðuna um, at vinningurin í samband við

søluna av fiskiloyvinum skal skattast eftir § 27 í skattalógini.

Fundur í Skatta- og avgjaldskærunevndini.

Tann 16. juni 2004 var fundur í Skatta- og avgjaldskærunevndini, har kærarin, advokatur

hansara og umboð fyri Toll- og Skattstovu Føroya fingu høvið at leggja fram áskoðan sína

fyri nevndina.

Avgerðin hjá Skatta- og avgjaldskærunevndini.

Sambært § 29, nr. 1 í skattalógini skal til skattskyldugu inntøkuna ikki teljast vinningur av

sølu av ognum hjá hinum skattskylduga í tann mun, hann ikki sambært øðrum reglum í

skattalógini skal teljast við í skattskyldugu inntøkuna.

Tá sølan av fiskirættindunum fór fram, var bert heimild til at skatta slíkan vinning, um talan

var um vinnuliga sølu ella spekulatión, smb. § 27 í skattalógini.

Tað er eitt krav, at ætlan um at selja ognina aftur við ágóða (spekulationsøjemed) skal hava

verið til staðar, tá fiskirættindini vóru keypt. Men sambært løgfrøðiligum lesnaði og

rættarpraksis er tað tó ikki ein treyt, at møguleikin fyri at selja rættindini aftur við ágóða var

einasta endamálið við keypinum. Tað er heldur ikki ein treyt, at spekulatión var

høvuðsorsøkin til keypið. Vanliga er nógmikið, at endamálið at selja ognina aftur við vinningi

ikki var uttan týdning, tá ognin varð útvegað.

Endamál felagsins er at eiga og reka fasta ogn, umboðan, skipavinnu, ráðgeving, ídnað og

aðra vinnu í hesum sambandi. Roknskapirnir hjá Sp/f A fyri 1998/1999, 1999/2000 og

2000/2001 vísa, at inntøkurnar hjá felagnum (umframt sølu av frammanfyri nevndu

fiskirættindum) stava frá leigu av bygningum og chartran av skipi.

Toll- og Skattstova Føroya upplýsir, at felagið hevur lænt pengar út og hevur fyrr útvegað sær

bygningar úr trotabúgvum. Tað hevur eisini seinni keypt onnur skip úr trotabúgvum. Hesi eru

seld ella eru chartrað út í oljuvinnuni. Fiskivinnuvirksemi hevur sostatt ikki verið ein partur

av hesum felagi.

Samskiftið millum Fiskimálastýrið og advokatin hjá felagnum verður mett at stuðla

sjónarmiðnum hjá Toll- og Skattstovu Føroya, at ætlanin við fiskirættindunum hevur verið at

selja tey aftur við ágóða.

Í hesum sambandið kann m.a. vísast á, at beinanvegin tá Fiskimálastýrið loyvdi flyting av

tilsøgnini um innflutningsloyvi frá Sp/f C til Sp/f A, varð spurt um møguleikan fyri at selja

loyvið.

Kærarin vil vera við, at tá samskiftið millum Fiskimálastýrið og advokatin hjá felagnum fer

fram, eftir at loyvið er útvegað, kann hetta ikki siga nakað um tær ætlanir, sum felagið hevði

við útveganina. Men Skatta- og avgjaldskærunevndin er av teirri fatan, at tá hesin

fyrispurningur varð settur Fiskimálastýrinum so skjótt sum dagin eftir, at tilsøgn varð givin til

flyting av loyvinum, so er hetta so nær útveganartíðspunktinum, at stór sannlíkindi eru fyri, at

ætlanin má hava verið til staðar frammanundan.

Harnæst er ivasamt, um tað er rætt, at tað um hetta mundið ikki bar til at selja veiðiloyvið

uttan at eiga skip. Brævið frá Fiskimálastýrinum frá 18. februar 1998 sigur m.a., at tað bar

ikki til at njóta fiskirættindi - at fáa lut í m.a. fiskidøgum, um eigarin ikki hevði eitt skip við

veiðiloyvi. Soleðis bar ikki til at fáa t.d. fiskidagar bert til víðarisølu. Onki verður sagt um

møguleikan fyri at selja veiðiloyvið uttan at eiga skip.

Men uttan mun til, um felagið hevur havt ta fatan, at tað ikki ber til at selja veiðiloyvið uttan

at eiga skip, so metir nevndin ikki, at hetta nýtist at siga nakað um ætlan felagsins við

veiðuloyvinum. Tí um hetta er fatanin, so kann endamálið við leitanini eftir einum skipi eins

væl verða at útvega eitt skip fyri at kunna selja veiðiloyvið. Tað sær jú út til, at tað er ikki fyrr

enn svarið frá Fiskimálaráðnum kemur tann 18. februar 1998, at Sp/f A fer at leita eftir einum

skipi at flyta inn.

Harafturat kann vísast á, at so skjótt sum lógin um vinnuligan fiskiskap verður broytt, vísir

felagið yvir fyri Fiskimálaráðnum, at teir umhugsa at selja loyvið.

At enda skal viðmerkjast, at tær royndir at útvega fiskiskip, sum kærarin vísir á, verða ikki

mettar at vera nóg ítøkiligar til at sigast kann, at felagið hevði ætlanir at fara undir fiskiskap.

Skatta- og avgjaldskærunevndin avgjørdi tí at staðfesta avgerðina hjá Toll- og

Skattstovu Føroya frá 21. mai 2004 um at hækka skattskyldugu inntøkuna hjá Sp/f A

við kr. 4.500.000 stavandi frá vinningi við sølu av fiskirættindum. Nevndin metti, at

skjølini, sum vóru løgd fram í málinum, gjørdu sannlíkt, at rættindini vóru útvegað við

tí fyri eyga at selja tey aftur við ágóða, og at heimild tí var fyri skatting eftir § 27 í

skattalógini.
